
INNOVATSIYALARNI QO‘LLAB-QUVVATLASH XIZMATLARI: 

ISPANIYA, POLSHA VA BOLGARIYA TAJRIBALARI 

 

B.F.Azimov 

Osiyo xalqaro universiteti dotsenti 

 

Annotatsiya: Maqolada innovatsion faoliyatni kuchaytirish maqsadida innovatsiya 

xizmatlarining o„rni va ahamiyati Ispaniya, Polsha va va Bolgariya davlatlari tajribasi 

asosida yoritilgan. Shuningdek, maqolada innovatsion xizmatlarning muvaffaqiyati 

mamlakat rivojlanishiga ko„p jihatdan bog„liqligi alohida ta‟kidlangan.  

Kalit so‘zlar: Innovatsiya, innovatsion faoliyat, innovatsion jarayonlar, innovatsion 

loyiha,“nou-xau”, aqliy mulk tushunchasi, ilm-tijorat inkubatori, ilmiy tadqiqot markazi, 

interfeys. 

 

Mamlakatimizda samarali bozor mexanizmining amal qilishi uchun shart-sharoitlar 

yaratish, raqobat muhitini qo„llab-quvvatlash, yangi tovarlar, materiallar va 

texnologiyalarni yaratish, ularni ishlab chiqarishni o„zlashtirish, tarqatishni 

ta‟minlaydigan keng ko„lamdagi innovatsion faoliyatni qo„llab-quvvatlash eng muhim va 

ustivor yo„nalishlar sirasiga kiradi. Yangi sharoitlarda innovatsion faollikni 

rag„batlantirish bozor subyektlari faoliyati samaradorligining oshishiga, buning evaziga 

mamlakatning iqtisodiy yuksalishiga ham o„zining ijobiy ta‟sirini ko„rsatadi. Oxirgi 

yillarda yuz berayotgan o„zgarishlar shuni ko„rsatib turibdiki, O„zbekiston iqtisodiyotida 

innovatsion jarayonlarni qo„llab-quvvatlash sohasida amalga oshirilayotgan ishlar va 

hatti-harakatlarning ko„lami shunchalik keng va sur‟ati shunchalik tezki, bu 

o„zgarishlarni biror mezon yoki o„lchamlar bilan ifodalash nihoyatda mushkul vazifa.  

Respublikamizda keyingi yillarda innovatsion faoliyatni moliyalashtirish, fan-ta‟lim va 

ishlab chiqarish orasidagi yaqinlikni ta‟minlash borasida bir qator ishlar qilindi. Bu 

borada O„zbekistonda innovatsiyalarni qo„llab-quvvatlash strategiyasi ishlab chiqilib, 

hayotga tadbiq etilmoqda. “O„zbekiston Respublikasidagi innovatsion faoliyat haqida”, 

“Texnologiyalarning transferi (topshirilishi) haqida”, “Tijorat siri haqida”, “Aqliy mulk 

haqida”gi Qonunlarning qabul qilinishi, O„zbekiston Prezidentining "Fan va 

texnologiyalar rivojlanishini boshqarish va muvofiqlashtirish to„g„risida", “Ishlab 

chiqarishni modernizatsiyalash va texnik-texnologik qayta jihozlashni 

rag„batlantirishning qo„shimcha choralari haqida”, "Innovatsion loyihalarni va 

texnologiyalarni ishlab chiqarishga joriy etishni rag„batlantirish qo„shimcha tadbirlar 

to„g„risida"gi Farmonlari va Vazirlar Mahkamasining “Ikki tomonlama (harbiy va 

fuqarolik) qo„llanishdagi texnologiyalarni uzatish tartibi haqida”, “Eksportga 

mo„ljallangan ishlab chiqishlarni xorijiy patentlantirishga valyuta 

mablag„larini ajratish tartibi haqida” va boshqa bir qator Qarorlarning qabul 

qilinishi, sohaga dahldor masalalarni muvofiqlashtirish uchun yangi Innovatsion 

rivojlanish vazirligining tashkil etilishi, 2018 yilga “Faol tadbirkorlik, innovatsion 

g„oyalar va texnologiyalarni qo„llab-quvvatlash yili” deb nom berilishi fikrimiz dalilidir. 

O„zbekiston Respublikasi Prezidenti Shavkat Mirziyoyevning 2017 va 2018 yillardagi 

Oliy Majlisga Murojaatnomalarida kelgusida ilmiy tadqiqot va innovatsion faoliyatni 

rivojlantirish, buning uchun zarur moliyaviy resurslarni safarbar etish, ushbu jarayonda 

iqtidorli yoshlar ishtirokini, ijodiy g„oya va ishlanmalarni har tomonlama qo„llab-

quvvatlash, oliy ta‟lim muassasalarida ilmiy salohiyatni yanada oshirish, ilmiy va ilmiy-

pedagog kadrlar tayyorlash ko„lamini kengaytirish, har bir ishlab chiqarish sohasida 

tarmoq ilmiy-tadqiqot muassasalari, konstruktorlik byurolari, tajriba-ishlab chiqarish va 

innovatsion markazlar bo„lishi maqsadga muvofiqligi, mamlakatimizga investitsiyalarni 

faqatgina iqtisodiyot tarmoqlariga emas, balki ilmiy ishlanmalar “nou-xau”lar sohasiga 

ham keng jalb qilishimiz kerakligi ustivor vazifalar ekanligi takror va takror ta‟kidlab 

o„tgan edi. Prezidentning 2017 yil 7 fevraldagi PF-4947-sonli «O„zbekiston 

Respublikasini yanada rivojlantirish bo„yicha Harakatlar strategiyasi to„g„risida» gi 

Farmonida ishlab chiqarishni modernizatsiya qilish, texnik va texnologik jihatdan 

yangilash, sanoatni yuqori texnologiyali qayta ishlash tarmoqlarini, eng avvalo, mahalliy 

xom-ashyo resurslarini chuqur qayta ishlash asosida yuqori qo„shimcha qiymatli tayyor 

mahsulot ishlab chiqarish bo„yicha jadal rivojlantirishga qaratilgan sifat jihatidan yangi 

bosqichga o„tkazish orqali yanada modernizatsiya va diversifikatsiya qilishkabi 

masalalarga alohida e‟tibor berilgan. 

Innovatsiyalarni qo„llab-quvvatlash sohasida erishilgan yutuqlar bilan birgalikda hal 

etilishi kerak bo„lgan muammolar, yechimini kutib yotgan masalalar, foydalanilmagan 

imkoniyatlar ham talaygina. Bizning fikrimizcha, iqtisodiyoti innovatsion yo„naltirilgan 

mamlakatlarning innovatsiyalarni qo„llab-quvvatlash sohasidagi ilg„or tajribalari 

O„zbekiston iqtisodiyoti uchun foydali va ahamiyatli bo„lishi mumkin.  

Dastlab Ispaniyada innovatsiyalarni qo„llab-quvvatlash sohasidagi tajribalarni keltirib 

o„tamiz. EU STARTUP ACCELERATORi 2014 yilning 23 yanvaridan boshlab ishlab 

kelmoqda. Bu loyihaga muvofiq 35 yoshgacha bo„lgan yosh ispanlar AKT, turizm, qayta 

tiklanuvchi energiya, suv, sog„liqni saqlash va atrof-muhit muhofazasi sohalarida yuqori 

texnologiyali o„z start-up larini Horizon 2020 dasturi doirasidagi bir million yevrogacha 

bo„lgan moliyaviy ta‟minot bilan ish boshlashga tayyor holga keltirish imkoniyatiga ega 

bo„ladilar. Shuningdek, ular mikrokreditlash yoki qayta moliyalashtirishning boshqa 

shakllariga, masalan Yevropa Biznes Angellari Assotsiatsiyasi (EBAN) kabi xususiy 

investorlarning imtiyozli moliyalashtirishga yaqin keladilar. EU Startup Accelerator 

Yevropa Ittifoqiga, Bryusselga tayangan birinchi Ispaniya akseleratoridir. 

Akseleratorning asosiy maqsadi yuqori texnologiyali start-up larni Yevropa 

Ittifoqi tomonidan beriladigan grantlar darajasida muvaffaqiyatli rasmiylashtirishga, 

o„zlarining start-up larini amalga oshirish va tezlashtirishga o„rgatishdir.  

Shuningdek, PIDI Network deb nomlanuvchi tizim tajribalari ham muhim ahamiyatli 

hisoblanadi. PIDI bu „CDTI - Sanoat va Texnologik Rivojlantirish Markazi (ya‟ni Centro 

para el Desarrollo Tecnologico e Industrial)“ vositasi va Ispaniya Iqtisodiyot va Raqobat 

vazirligiga qarashli davlat organi hisoblanib bosh maqsadi: kompaniyalar va 

tadbirkorlarga ilmiy-tadqiqot, tajriba konstruktorlik va innovatsiyalar uchun har qanday 

darajadagi - mahalliy, hududiy, milliy va Yevropa darajasidagi davlat boshqaruvi 

organlaridan keladigan ijtimoiy mablag„larni olishlariga axborot va maslahat xizmatlarini 

ko„rsatish bo„lib hisoblanadi. Ushbu loyihani bir vaqtning o„zida xususiy sektordan 10 ta 

yirik va o„rta kompaniyalar, ta‟lim sohasidan Alikante Universiteti, ilmiy tadqiqot 

sohasidan 51 ta muassasa, innovatsion infrastrukturadan 79 ta muassasa va 7 ta hukumat 

vakillari qo„llab-quvvatlashadi.  

CIDE Network / STA 2.0 deb nomlanuvchi tizim ham Ispaniya va Portugaliyaning 

Kanar orollari, Madeira, Azor orollarida innovatsiyalarni qo„llab-quvvatlashning 

misolidir. CIDE Network Kanaria orollari kichik va o„rta biznesni tadbirkorlarning Ilmiy-

Tadqiqot va Tajriba-Konstruktorlik Ishlari (ITvaTKI) hamda innovatsion faoliyatini 

oshirish orqali, ayniqsa yaratilgan bilimlar va texnologiyalardan mintaqada, shuningdek 

qo„shni Portugaliyaning tegishli mintaqalarida foydalanish orqali yaxshilashga 

ko„maklashish maqsadini ko„zlovchi loyihadir. Ushbu maqsadga erishish uchun hamkor 

hududlarda (Madeira, Azor orollari, Kanaria orollari) kichik va o„rta korxonalari uchun 

ilg„or texnologiya xizmatlariga talab va bozorlarni aniqlash, korxonalarning, ayniqsa 

kichik va o„rta korxonalarining raqobatbardoshligini qo„llab-quvvatlash uchun yangi 

maxsus texnologik xizmatlar to„plamini loyihalashtirish, mutaxassislarni Interfeyslar 

vositasida ilg„or texnologik xizmatlar bilan ta‟minlashning yangi imkoniyatlariga 

erishishga o„rgatish va ijtimoiy munosabatlarni o„rnatishga yordamlashish, hamkor 

hududlardagi kichik va o„rta korxonalari uchun xizmatlar ta‟minotining ilg„or tajribasini 

amalga oshirish va natijalarni baholash, muvofiqlashtirish va loyiha natijalarini tarqatish, 

shu jumladan, innovatsion siyosatning yangi harakatlarini tayyorlashni yengillashtirish 

uchun hukumatga hisobotlar tayyorlash kabi oraliq vazifalar ham belgilab olingan. 

Loyihani amalga oshirishga yetakchi koordinatorlar sifatida nodavlat sektoridan Las 

Palmas Universiteti jamg„armasi (University Foundation of LasPalmas – FULP), Kanaria 

orollari Texnologiya instituti hamda mahalliy hukumat tomonidan ACIISI (Agencia 

Canaria de Investigación, Innovación y Sociedad de la Información) - Kanaria ilmiy-

tadqiqot, innovatsiya va axborot uyushmasi agentligi faol ishtirok etadi.  

Polshaning IXTIRO II (Invention II) deb nomlanuvchi kichik va o„rta 

biznes uchun yuqori malakali kadrlar tayyorlash loyihasi Świętokrzyskie 

mintaqasida amal qiladi. Świętokrzyskie mintaqasida joylashgan KTP (Kielce 

Texnologik Parki) kichik va o„rta tadbirkorlar uchun ularning ehtiyojlariga javob sifatida 

o„z maslahatlarini taqdim etadi, chunki yuqori malakali kadrlar uchun mablag„lar 

yetishmasligi muammosi mavjud. «Yuqori malakali kadrlarni korxonalarida vaqtincha 

ish bilan ta‟minlash» Vazifasining yordami bilan mikro, kichik yoki o„rta korxonalar 

bilan Świętokrzyskie mintaqasi kompaniyalari uchun innovatsion yechimlarni 

rivojlantiradigan Yuqori malakali kadrlar bilan hamkorlik qiladilar. Polshada Innovatsion 

doiralar deb nomlanuvchi mintaqaning o„sish salohiyatiga ega bo„lgan hududlarida 

innovatsiyalarni qo„llab – quvvatlashning integratsiyalashgan vositalarini 

takomillashtirish loyihasi ham diqqatga sazovor. Ushbu loyihaning bosh tashabbuskori 

Polshaning Kelse shahridagi Jan Kochanowski Universiteti hisoblanadi. Loyiha doirasida 

ilmiy-tadqiqot va tajriba-konstruktorlik markazlari, tadqiqotchilar, professor-

o„qituvchilar bilan maslahatlar, hamda xalqaro faoliyatlarni amalda oshirishning 

hamkorlik tashabbuslarini ko„rib chiqish va Yevropa Ittifoqi davlatlari bilan loyihalarni 

qo„llab-quvvatlashlar amalga oshiriladi. Loyihaning umumiy maqsadi: Swietokrzyskie 

mintaqasida barqaror hamkorlik shakllarini rivojlantirish, mintaqaning intellektual 

ixtisoslashuvi doirasida ilmiy-tadqiqot va tajriba-konstruktorlik sektori va korxonalar 

orasida yangi bilimlarni amaliyotga qo„llash va texnologiyalarni transfer qilishning 

integratsion vositalari yaratishdir. 

Polshaning Svetokshivski (Swietokrzyskie) mintaqasida amalga oshirilayotgan 

“Biznes uchun ilm-tijorat inkubatori va tadqiqot universiteti” deb nomlanuvchi tizim ham 

e‟tiborga molik yana bir tajriba hisoblanadi. Ushbu tizimni shakllantirishga mas‟ullar 

Kelse shahridagi Jan Kochanowski Universiteti va Kielce Texnologik Parki hisoblansa-

da, undan mintaqadagi ilmiy muassasalar xodimlari, jumladan, ilmiy-tadqiqot va tajriba-

konstruktorlik markazlari, oliy ta‟lim muassasalari tashkiliy bo„limlari, ta‟limga 

qaratilgan tashkilotlar xodimlari, yakka tadbirkorlar, kichik va o„rta tadbirkorlik firmalari 

ko„proq manfaat ko„radilar. Loyiha xodimlarning ilmiy-tadqiqotini tijoratlashtirish, 

texnologiyalar transferi, shuningdek intellektual va sanoat mulkining ahamiyatiga 

bo„lgan xabardorligini oshirish, intelektual va sanoat mulkini himoyalash, Ilmiy-Tadqiqot 

va Tajriba-Konstruktorlik markazlari xodimlarining ilmiy-tadqiqot natijalarini 

tijoratlashtirishga bo„lgan salohiyatini mustahkamlash, Ilmiy-Tadqiqot va Tajriba-

Konstruktorlik markazlari xodimlari o„rtasida tadbirkorlik kayfiyatini yaratish, biznes va 

ilm-fan yo„lidagi hamkorlik to„siqlarni bartaraf etish, taklif qilingan universitetlar sifatini 

va ularning umumiy sektor ehtiyojlariga moslashishini rivojlantirish kabi vazifalarni 

bajarishga moslashgan.  

Bolgariyada ham innovatsiyalarni qo„llab-quvvatlash sohasida ayrim 

tajribalar o„rinli hisoblanadi. Masalan, "Mashina muhandisligi Ilmiy-texnik 

Ittifoqi - URAK ilmiy tadqiqot markazi" deb nomlanuvchi tizim. Loyiha Bolgariyadagi 

metall ishlov berish, muhandislik va mashinasozlik qurilishi, kimyoviy sanoat, elektr 

uskunalar ishlab chiqarish, tikuvchilik va oziq-ovqat sanoati kabi sohalardagi kichik va 

o„rta korxonalar uchun muhandislik va texnik xizmatlar zarurligini tadqiq qilish va 

ularning turlarini ixtisoslashtirishni maqsad qilgan. Ushbu loyihaga butun Bolgariyaning 

Ruse, Razgrad, Silistra, Shumen, Dobrich, Montana, Veliko Tarnovo, Gabrovo, Lovech, 

Plovdiv, Kardzhali kabi viloyatlaridan 105 ta kichik va o„rta tadbirkorlar, ilm-fan sohasi 

vakillaridan "Angel Kanchev" Ruse universiteti, "Angel Kanchev" Ruse Universiteti 

Ilmiy Tadqiqot Markazi, Mashina Muhandisligi Ilmiy Texnika Ittifoqi kabi muassasalar 

jalb etilgan.  

Xulosa shuni aytib o„tish joizki, O„zbekistonda yangiliklar va innovatsiyalarni qo„llab-

quvvatlash tajribalari garchi milliy xususiyat kasb etsa-da, bu sohada ilg„or bo„lgan biz 

yuqorida keltirib o„tgan mamlakatlardagi innovatsiyalarni qo„llab-quvvatlash sohasidagi 

yutuqlarni o„zlashtirish, ularni ichki shart-sharoitlarga moslashtirish bizni ko„zlangan 

manzillarga yanada tezroq va nuqsonlarsiz yetib borishimizga ko„maklashadi, degan 

fikrdamiz. 

